
Die Nederduitsch Hervormende Kerk van Afrika?
Eerskomende Sondag herdenk ons die Kerkhervorming van meer as 500 jaar 
gelede. Iemand met ’n belangstelling in die geskiedenis sal die gebeure rondom die 
Kerkhervorming nog interessant vind, maar watter betekenis het die Kerkhervorming vir 
die deursneepredikant of -lidmaat van ons Kerk?

Het ons nog begrip vir die vormende invloed wat die Kerkhervorming op ons teologiese denke 
en kerklike gebruike gehad het? Hoe behoort ’n reformatoriese denksisteem grond te vat in ons 
denke en gesprekke rondom die uitdagings van kerkwees in die 21ste eeu?

Miskien sal ons nader kom aan ’n antwoord op hierdie vrae wanneer ons weer terugkeer na 
die belangrikste uitgangspunte van die Reformasie. Hoewel die Kerkhervorming ’n veelsydige 
beweging was, wat regoor Europa plaasgevind het, met verskillende teoloë wat elk ’n unieke 
bydrae gelewer het, was daar tog gemeenskaplike grondbegrippe.

In die eerste plek was die konteks waarbinne die Reformasie plaasgevind het, ’n oorgangstyd 
waarin daar teruggekeer is na die klassieke tekste en bronne. Vir die Reformatore het dit 
beteken dat daar in die kerk teruggekeer word na die hoofbron van ons geloof – die Bybel. 
Die inhoud van die Bybel, vanuit die oorspronklike Hebreeuse en Griekse grondtekste, het die 
Kerkhervormers se denke bepaal. Op grond hiervan het hulle ’n evangeliese teologie beoefen 
waarin die evangelie van Jesus Christus voorop staan.

In die tweede plek, en in lyn met evangeliese teologie, het die Kerkhervorming weer die fokus op 
Jesus Christus geplaas. Die Kerkhervorming het die weldaad van Christus weer in die sentrum 
van teologie en kerkwees geplaas.

Op grond van die terugkeer na die Bybel en die hernude fokus op die geregtigheid in Christus, 
het die Kerkhervorming in die derde plek ook die kerkbegrip en kerklike strukture van hul tyd 
totaal hervorm. Die Kerkhervormers het die liturgie en prediking teologies só ingerig dat dit 
sinvol en verstaanbaar was en mense in die geloof onderrig het. Die beginsels van Christus as 
Hoof van die kerk en die priesterskap van alle gelowiges het kerklike funksionering bepaal.

Wanneer ons vandag oor kerkwees nadink, geld hierdie drie uitgangspunte van die Reformasie 
steeds. Tog moet dit teologies verantwoordelik binne ons huidige konteks toegepas word. Vanuit 
die aard van reformatoriese teologie het die bewussyn gegroei dat die kerk voortdurend aan die 
hervorm is na die eise van God se Woord en werking in die wêreld. Al die tekens is daar dat die 
kerk tans weer in die proses van ’n grootskaalse hervorming is. Maar dit is belangrik dat dit in 
hierdie proses nie om ondeurdagte, oppervlakkige verandering of aanpassing gaan nie. Dit is 
eerder ’n proses van onderskeiding – om te onderskei waarop dit werklik neerkom in die kerk op 
grond van die evangelie van Christus.

Die NHKA is reeds in die proses van strukturele hervorming wat genoodsaak word deur talle 
uitdagings, soos kleiner wordende gemeentes. Tog behels hervorming nie net strukturele 
hervorming nie, maar ook grondige teologiese nadenke oor die wyse waarop die kerk kerk moet 
wees en kerk moet bly. Dit gaan oor die plaaslike gemeente se uitleef van die evangelie ten einde 
op geloofwaardige wyse teenwoordig te wees in die omliggende gemeenskap. Die uiteindelike 
vraag wat die herdenking van die Kerkhervorming aan ons stel, is of die Nederduitsch Hervormde 
Kerk van Afrika dit gaan regkry om die Nederduitsch Hervormende Kerk van Afrika te wees.

Ds Marina Kok-Pretorius
Potchefstroom

Ds Lynette Lötter

Ds Willem Dreyer

Prof Tanya van Wyk

Prof Ananda Geyser-
Fouché

Lief en leed

 • Emerituspredikant ds DS (Daan) Smit (73) is Sondagoggend 23 Oktober oorlede na ’n 
ernstige beroerte in September. Die gedenkdiens op Vrydag 28 Oktober om 11:00 vanuit 
Gemeente Van der Hoff in Groblersdal sal gelei word deur ds JP (Johan) du Preez. Ons 
innige simpatie gaan aan ds Smit se vrou, Aletha, en hul familie. 

 • Die Universiteit van Pretoria se Fakulteit Teologie en Religie het Maandagoggend 24 Oktober 
prestasietoekennings uitgedeel aan studente en akademiese personeellede. Twee van die 
NHKA se dosente het by die geleentheid van die Dean’s Merit Award elk ’n toekenning 
ontvang: Prof Tanya van Wyk vir Uitnemende Onderrig, en prof Ananda Geyser-
Fouché vir Uitnemende Navorsing. ’n Besondere prestasie vir ons Kerk se dosente, veral 
as in ag geneem word dat prof Jaco Beyers ook pas aangestel is as adjunkdekaan vir 
onderrigprogramme tot einde September 2026. Blitspos het in die uitgawe van 13 Oktober 
oor prof Beyers se aanstelling berig. 

 • Die volgende predikante verjaar tot 4 November, en word hartlik geluk gewens:

 ○ Donderdag 27 Oktober: Di KF (Kathleen) Smith (62) (Kaapstad) en    
 PM (Pieter) Smith (68) (emeritus) 

 ○ Vrydag 28 Oktober: Ds CEC (Colin) Hertzog (53)  (Middelburg-Noord) 
 ○ Sondag 30 Oktober: Dr AE (Anet) Dreyer-Krüger (42) (beroepafwagtend),   

 di WH (Wilhelm) Steyn (79) (emeritus) en    
 WF (Werner) Venter (53) (Schoemansdal) 

 ○ Woensdag 2 November: Ds IM (Naas) Lombard (64) (Suidoos-Witbank) 
 ○ Donderdag 3 November: Ds HA (Hennie) Retief (71) (emeritus) 
 ○ Vrydag 4 November: Di HN (Hennie) Botha (83) (emeritus) en    

 G (Gerhard) Viviers (42) (Wolmaransstad) 

Gemeentes en bediening

 • Ds L (Lynette) Lötter (beroepafwagtend) word op 6 November 2022, en nie op 30 
November soos verlede week berig is nie, in Goudveld bevestig nadat sy die beroep 
daarheen aanvaar het.  

 • Ds WA (Willem) Dreyer (Delareyville) word op 15 Januarie 2023, en nie op 8 Januarie 
2023 soos verlede week berig is nie, in Groot Marico bevestig nadat hy die beroep daarheen 
aanvaar het. 

 • Die Kerkargief in Pretoria is van Maandag 10 Oktober tot Vrydag 28 Oktober 2022 vir alle 
navrae en navorsing gesluit. Navrae sal weer vanaf Maandag 31 Oktober hanteer kan word. 

 • Gemeente Swartkop: 1972-2022
50 jaar van genade, seën en die Goeie Nuus
Saterdag 5 November:
Van 12:00 tot 17:00
Bring-en-braai
Hope kindervermaak
Moonshine Country Blues Band
Heerlike bykosse
Beperkte braaipakke te koop
Sondag 6 November:
Gedenkerediens en spesiale doopgeleentheid 08:30
Groeteboodskappe
Verversings in die binnehof
Sluit gerus by ons aan vir ’n naweek van feesvier en dankbaarheid
Bevestig teenwoordigheid by Frits Zanoli 082 866 4009 / fritsz@icloud.com

mailto:fritsz@icloud.com

 • Gemeente Delareyville: 1922-2022 
100 jaar van genade 
Saterdag 12 November: 
Boeresport 15:00; dans en spitbraai 18:00; kamp by die kerk
Sondag 13 November:
Erediens en Nagmaal 11:00; klipstapeling 12:30; vingerete 13:00
RSVP voor 1 November by: 
Kerkkantoor 053 948 1992 / Ds Willem Dreyer 082 466 5516 /
NHSV 072 153 7444
  

 • WERKRUIMTE VIR DEELTYDSE BEDIENING: GEMEENTES VRYHEID EN UTRECHT. 
Na die vertrek van ds JH Kay het hierdie werkruimte vakant geraak. Hiermee word die 
werkruimte bekendgestel en belangstellende predikante versoek om kennis te neem en 
met dr Piet Steenkamp in verbinding te tree. 

Aard en omvang. Van die predikant word verwag om die werkruimte vir nege dae per 
maand te beset. Huisvesting vir die periode word voorsien in ’n toegeruste woonstel in die 
skoolkoshuis in Vryheid. Etes is ingesluit. Van die predikant word verwag om op ’n Vrydag 
na Vryheid te reis en eredienste in Utrecht en Vryheid te lei. Gedurende die week tussen 
die twee Sondae sal die predikant in Vryheid ’n pastorale funksie verrig, veral gefokus 
op lidmate van die gemeente wat kerklos geraak het. Eredienste sal ook op die tweede 
Sondag in albei gemeentes gelei word. Indien daar ’n behoefte in Utrecht bestaan, sal van 
die persoon verwag word om ook in Utrecht pastorale werk te verrig.

Utrecht. Die gemeente bestaan uit ongeveer 17 aktiewe lidmate, waarvan die meerderheid 
bo 60 jaar oud is. Utrecht se kerkraad verwag slegs eredienste, en indien dit nodig is en daar 
’n spesifieke behoefte bestaan, sal van die predikant verwag word om pastorale aandag 
aan dringende nood te verleen.

Vryheid. Die gemeente bestaan uit ongeveer 60 lidmate, waarvan die meerderheid ook bo 
60 jaar oud is. Die kerkraad van Vryheid verwag van die predikant om eredienste te lei en 
om gedurende die week lidmate wat as gevolg van die vertrek van ds Kay kerklos geraak 
het, te besoek met die doel om hulle weer aktief by die gemeente in te skakel.

Eredienstye. Utrecht 08:00; Vryheid 10:00. Albei kerkrade verwag van die predikant 
om goed gefundeerde preke aan te bied wat motiverend en leersaam van aard is. Die 
verwagting is ook om die liturgie in te rig binne die raamwerk van die NHKA se beskouing 
van die erediens as viering van God se genade.

Gesprek. Die kerkrade van die gemeentes en die Ringskommissie van Noordelike Natal 
sal ’n voorafgesprek met elke belangstellende persoon voer.

Die predikant sal in albei gemeentes bevestig word.

Oorsig en evaluasie van werksaamhede. Die werksaamhede van die predikant sal 
sesmaandeliks geëvalueer word ten einde die sinvolheid van die bediening te oorweeg en 
om vas te stel of positiewe uitkomste bereik word. Die kerkrade van die gemeentes sal in 
oorleg met die Ringskommissie sodanige evaluering onderneem.

Vergoeding. Die predikant sal vergoed word deur ’n enkele kontantbedrag te voorsien 
wat deur albei gemeentes en die Ringskommissie bekostig sal word. Die vergoeding word 
vasgestel binne die raamwerk van finansiële bekostigbaarheid van die drie vennote wat die 
fondse voorsien.

Navrae kan gerig word aan dr Piet Steenkamp by 082 789 1398.  

Vergaderings

 • Donderdag 27 Oktober: Ons Tuis Direksie       
    ADV Dagbestuur

Kerklike publikasies

 • Prof Natie van Wyk se boek Martin Luther: ’n Inleiding tot sy lewe, denke en geskrifte 
sal binnekort weer beskikbaar wees in ’n tweede druk. Hierdie hardebandboek kan by hom 
bestel word teen R575 (die uitgewersprys is meer as R800). Belangstellendes moet vir hom 
’n WhatsApp stuur by 082 448 4759 of ’n e-pos na natievanwyk123@gmail.com. 

 • Spesiale aanbod van die Bybelgenootskap: Die Afrikaanse mediumgrootte Bybel 
(2020-vertaling) met swart hardeband is nou beskikbaar teen R99 (posgeld/aflewering 
uitgesluit). Die normale prys is R149. Die aanbod is geldig vanaf 1 Oktober 2022 tot 31 
Januarie 2023 solank voorraad hou. Hierdie Bybel bevat kruisverwysings, voetnotas, ’n 
woordelys en kaarte. Kontak die verkoopsverteenwoordiger of 076 415 1752 (WhatsApp), 
of stuur ’n e-pos na orders@booksite.co.za.

 • My 3de Bybel Doen en Leer Boek is die derde vlak in die Bybelgebaseerde 
geletterdheidsreeks. Spesiale kenmerke: Ses Bybelverhale met kleurvolle illustrasies 
(112 bladsye); verskeie lyntekeninge, ideaal vir inkleur; wiskunde- en taalaktiwiteite na elke 
storie; disleksie-vriendelik. Hierdie boekie is sagteband. Plaas gerus nou bestellings teen 
R50 per eksemplaar (versending uitgesluit) by boekwinkel@nhk.co.za. 

 • Die Kerkkalender vir 2023 wat die afdeling Kerklike Kommunikasie vir gebruik in ons 
gemeentes voorberei het, is nou hier op die Kerk se webblad beskikbaar. Die kalender 
bevat inligting oor die kerklike feesdae, openbare vakansiedae, skooltermyne en spesiale 
geleenthede wat vir die hele Hervormde Kerk van belang is. Gemeentes kan hul eie 
gemeenteprogram daarop invul en die kalender in gedrukte formaat of elektronies onder 
hul lidmate versprei. 

Bybelgenootskap

 • Poste beskikbaar vir Deeltydse Ambassadeurs in die BSA se Noordelike Streek (ou 
Transvaal-gebied). 

Die Bybelgenootskap van Suid-Afrika (BSA) se missie is om bekostigbare Bybels in al 
die tale van die mense van Suid-Afrika beskikbaar te stel. Die BSA is een van 150 
Bybelgenootskappe in die wêreld. Daar bestaan ’n lang en noue vennootskap tussen 
die BSA en die NHKA. Die uitkoms van die proses van herstrukturering in die BSA was 
onder andere dat die voltydse organiserende sekretarisse vervang word met deeltydse 
ambassadeurs.

Posbeskrywing
Die pos is daarop gemik om die verhouding van die BSA met gemeentes van die NHKA 
in stand te hou en te versterk. Van die persoon word verwag om ten minste twee dae 
(16 uur) per week aan die werk van die BSA af te staan. Dit sluit in twee besoeke per 
maand aan gemeentes op Sondae, die bywoon van ringsvergaderings, betrokkenheid by 
fondsinsamelingsprojekte, en die uitbreiding van die Kerk se donateursbasis. Die persoon 
werk van die huis af. Aan die pos is ’n vergoeding van ten minste R18 000 per maand 
gekoppel, met die moontlikheid van verhoging namate die pos uitbrei.

Die inkomste vanuit die NHKA maak voorsiening dat twee deeltydse ambassadeurs namens 
die Kerk in die Noordelike Streek van die BSA aangestel kan word.

Posvereistes
 ○ Gelegitimeerde predikant van die NHKA jonger as 65 jaar.
 ○ Kennis van en betrokkenheid by die vennootskap tussen die Kerk en die BSA.
 ○ Goeie kommunikasievaardighede in Afrikaans en Engels.
 ○ Goeie menseverhoudings.
 ○ Goeie organisasievermoë en leierskapsvaardighede.
 ○ Positiewe gesindheid teenoor en kennis van die werk van die BSA.
 ○ Kreatiewe denke en vaardighede.

mailto:natievanwyk123@gmail.com
mailto:orders@booksite.co.za
mailto:boekwinkel@nhk.co.za
https://nhka.org/korporate-id/

Die aanstellings word gemaak deur die BSA in samewerking met die Kommissie van die AKV 
van die NHKA. Die sluitingsdatum vir aansoeke is 31 Oktober 2022 en diensaanvaarding 
geskied op 1 Januarie 2023 of so gou moontlik daarna. Die reg word voorbehou om nie ’n 
aanstelling uit die aansoekers te maak nie.

Aansoeke moet vergesel word van ’n kort CV en motivering waarin aansoekers aandui 
hoe daar aan die posbeskrywing en posvereistes voldoen word, en kan gestuur word na 
lindeque@biblesociety.co.za.

Studentesake

 • NHKA Stellenbosch aanvangskamp: Gemeente Stellenbosch nooi al die Hervormers 
wat in 2023 aan Stellenbosch Unversiteit gaan studeer na ons aanvangskamp Sondag 
29 Januarie tot Woensdagoggend 1 Februarie 2023. Ons vertrek Sondag 14:00 
van die kerkgebou af na die kampterrein ongeveer 10 km buite Stellenbosch. Vir meer 
besonderhede, kontak gerus vir dr Chris le Roux (079 495 3239 / cleroux@mweb.co.za) 
of Elizabeth Rossouw (+264 81 833 7022 – dit is ’n Namibiese nommer, maar sal werk vir 
WhatsApp). Gee asseblief hierdie inligting vir elkeen wat jy ken wat hier gaan kom studeer. 
Ons wil veral graag al die nuwe studente by die kamp leer ken, en julle sal dit baie geniet.

 • Studentebehuising. Gemeente Stellenbosch kan veilige behuising op die kerkterrein 
en op die kampus aan studente verskaf. Dit bestaan uit óf enkelkamers met gedeelde 
fasiliteite, óf eenmenswoonstelle. Skakel dr Chris le Roux by 079 495 3239 of stuur ’n e-pos 
na stellenbosch@nhk.co.za vir meer inligting.

 • Studentebehuising. Gemeente Philadelphia verskaf aan studente veilige behuising by 
Fleur de Lis op die kerkterrein. Dit bestaan uit enkelkamers met gedeelde fasiliteite. Die 
behuising is binne stapafstand van die kampus en winkelsentrums. Skakel dr Sanrie de 
Beer by 083 226 1866 of stuur ’n e-pos na nhkphiladelphia@gmail.com vir meer inligting.

’n Gedig 

Vir Piet Visser (21.7.1925 – 19.7.1967)

pa, ek verjaar vandag, twee en sestig jaar nadat
jy my geboortehuis in Curriestraat gekoop het
en twee en vyftig jaar nadat hulle jou daardie
Woensdagnag op ’n wit trollie uitgehaas het 

ek het nog één foto van die huis met sy bont
stoeptralies en hekke van gekrulde yster wat jy
oor naweke op die myn gesweis het, maar die
swart en wit versteek die helder kleure van toe

ek kan bladsye vol gedigte skryf oor jou, maar
sukkel my dood om te onthou hoe jy lyk, want ma
het mos met haar tweede keer in die waan van trou
teatraal een Saterdag vuur gemaak met alles van jou

ja, ek verjaar vandag twee en vyftig jaar nadat jy
by jou stoeptralies en ysterhekke verby en onder
flitsende rooi ligte onomkeerbaar verdwyn het en
elke jaar is daar meer en meer wat ek jou nog wou vra

Hannes Visser
(AVBOB Poësiekompetisie 2020, derde prys: Afrikaans,
geplaas op Versindaba, September 2020)

mailto:lindeque@biblesociety.co.za
mailto:cleroux@mweb.co.za
mailto:stellenbosch@nhk.co.za
mailto:nhkphiladelphia@gmail.com

Fondsinsamelings

 • Oornagfasiliteite: Seniordal. Seniordal beskik oor oornagfasiliteite wat ideaal is vir 
persone wat vergaderings of kongresse moet bywoon, of wat dokters moet besoek, of 
verblyf benodig vir familie van persone wat in die hospitaal is. Daar is veilige parkering 
en 24-uur-sekuriteit. Vir navrae oor tariewe en vir besprekings, kontak Salomie Stolz 
gedurende kantoorure 08:00-12:00 by 012 329 4318, of na ure by 083 308 0520.

Barmhartigheid

 • Athalia Uitreik in Bloemfontein
Verblyf vir en versorging van bejaardes en persone met gestremdhede
Enkel- en deelkamergeriewe in ’n huislike atmosfeer
Verblyf met 3 etes ingesluit
Verblyf sonder versorging R1 700 per maand
24-uur-versorging onderhandelbaar 
(maksimum R8 000 per maand deelkamer)
Navrae: 079 826 6363 / 084 023 0315 / 051 522 6089
navrae@athalia.co.za
www.athalia.co.za

 • Louis Trichardt-behuisingskompleks vir bejaardes in Danville, Pretoria, bied kamer-
geriewe met twee etes per dag teen R3 850 per maand. Vir meer inligting, kontak mev Vicky 
Muller by 012 386 5310.

 • Ons Tuis (Andries Marié Oosthuizen) in Parys het tans plek beskikbaar in die tehuise vir 
versorging van verswakte bejaardes teen R9 760 per maand. ’n Volledige versorgingsfasiliteit 
sluit in 24-uur-versorging, drie maaltye per dag en sekuriteit. Behuisingsfasiliteite teen 
R5 990 per maand is ook beskikbaar op dieselfde perseel; dit sluit drie etes en weeklikse 
wasgoed en skoonmaak van kamers in asook gratis deelname aan sosiale programme. Vir 
meer besonderhede, skakel matrone Teresa Broodryk by 056 811 2185.

 • Seniordal-aftreeoord  
Seniordal is die eiendom van die NHKA se Gemeente Pretoria en spesialiseer in lewens-
regverkope en verhuring aan selfversorgende persone ouer as 55 jaar.  Die oord is geleë in 
Rietondale, Pretoria, wat bekend is as ’n stil, veilige, boomryke omgewing en ’n voëlparadys. 
Seniordal beskik oor 24-uur-veiligheidsdienste en toegangsbeheer, en bestaan uit die 
volgende woonstelle:
Enkelwoonstel (Bachelor): R510 000
Eenslaapkamer: R515 000
1½-slaapkamer: R520 000
Tweeslaapkamer: R560 000
Navrae: Salomie Stolz 012 329 4318 / 083 308 0520

Betaalde advertensies in hierdie nuusbrief

Advertensies waarvan ’n private individu of instansie die begunstigde is, of waarin ’n 
gemeente ’n projek prominent wil bekendstel, kan in hierdie nuusbrief geplaas word. 
(Tekskennisgewings van gemeentes is gratis.) Indien ’n jpg-weergawe van die advertensie 
voorsien word, moet dit 15,5 cm breed x 6,5 cm hoog wees, resolusie 1878 x 815 
pixels, 150-300 dpi.

Stuur die voorgestelde teks van nie meer nie as 75 woorde met of sonder eenvoudige 
grafika of ’n foto saam met die bewys van betaling aan mev Tessa Oppermann, per e-pos 
na produksie@nhk.co.za. GEEN advertensie sal geplaas word sonder die betalingsbewys 
nie. 

Die teks en bewys van betaling moet mev Oppermann bereik teen 16:00 op die Maandag 
voor die betrokke uitgawe se verskyning. Blitspos word normaalweg die Woensdagoggend 

mailto:navrae@athalia.co.za
http://www.athalia.co.za
mailto:produksie@nhk.co.za

afgehandel en teen die middag op die webblad gelaai. Indien die plasing meer as een keer 
moet geskied, moet aangedui word op watter datums dit moet verskyn, met betaling vooruit 
vir al die beoogde plasings. 

Die koste is R250 per plasing (BTW ingesluit). Die verskuldigde bedrag moet uitgemaak 
word aan die Raad van Finansies, ABSA tjekrekening nommer 020-000-287, takkode 632-
005, verwysing: u naam + Blitspos. Neem kennis dat die redaksie in uitsonderlike 
gevalle mag besluit om ’n advertensie nie te plaas nie en die adverteerder se geld 
terug te betaal.

Ds Willem Sauer
Ds Etienne Fourie en dr Johan van Staden
Mev Tessa Oppermann
Mnr Hugo van Niekerk

Redakteur:
Subredakteurs:
Koördineerder:

Uitlegkunstenaar:

Dankgebed

Liewe Heer, 
vandag wil ek nie vra en smeek nie.

Vandag wil ek net dankie sê 
dat U altyd by my is.

Dankie, Heer, dat U my gebede aanhoor.
Dankie dat U na my luister, dat U my dra, 

dat U my beskerm en genees.
Dankie dat U my antwoord,

en dat U my seën met wat ek nodig het.
Dankie dat U my onvoorwaardelik liefhet.

Mag u vrede, wat alle verstand te bowe gaan, 
steeds waak oor my hart,

oor die harte van die mense wat ek liefhet, 
en oor my verstand en my siel.

Amen, Vader.

prayers.crossmap.com

(Afrikaanse verwerking: Tessa Oppermann)


